16. BANDUNG II

"Deukeut alun-alun aya kabupaten jeung masigit. Masigitna luhur pisan; lamun urang nenjo ti munarana pangluhurna, plung-plong awas ka mana-mana. Ari damarna damar listrik."

"Naon ka, ari listrik teh?" ceuk Roesdi.

"Eta ... kumaha atuh, da teu bisa nerangkeun. Eta teh bola-bola beling; di jerona aya kawat. Lamun diputer, ujug-ujug bray bae kawatna hurung. Teu kudu make kayu api deui, jeung teu kudu diminyakan. Di jero kota sakuliahna ku damar kitu, datang ka teu kudu make lantera deui lamun rek nyanyabaan teh. Wetaneun alun-alun ngajajar toko-toko Walanda, ngajalegir sagede-gede pasir.

Unggal poe loba naker jelema-jelema nu nenjoan barang-barang, wani ronghok deukeut jandela jandelana."

"Naha deukeut jandela, kang? Lain cara di warung Idjem, ku tangkeban?" cek Roesdi.

"His, lain! ieu mah make jandela kaca ti hareupna teh supaya barang-barangna bisa tembong ti jalan. Lamun rek barang beuli, kudu jalan ka panto bae."

"Bo, Roes! cindekna mah taya pibandingeun nana karamean Bandung teh. Salawasna aya bae anu model. Akang oge mimitina mah dusun pisan teu nyaho naon-naon. Kabeh, sakur nu katenjo atawa nu kadengan, aneh."

"Sakola-sakola rea pisan, lain hiji bae kawas di desa. Ari nu panganehna

sakola lolong."

"Har! aya sakola lolong?" cek Roesdi, "na aya sakola nu mataan?"

"His, lain sakolana nu lolong teh, tapi sakola paranti jelema lolong dialajar.

Tipeuting, sakapeung  mah sok milu jeung emang lalajo musik. Lain gamelan, cara urang. Ieu mah tatabeuhan Walanda, biola, piano jeung jaba ti eta. Di setatsion, salilana pagelek-gelek jelema anu datang jeung nu rek indit nyaba ..."

"Ke! tunda heula caritana, ka! Kuring rek ka bapa heula!"

Berebet Roesdi lumpat, bus ka dapur, nyampeurkeun bapana. "Bapa! bapa! Kuring rek milu jeung Ramlan ka Bandung, nya! Misnem oge hayang milu, cenah, da resep di Bandung mah."

"Ah, entong, leutik keneh!" cek bapana.

"Engke, lamun bulan Puasa deui, urang sarerea ka Bandung, kapan maneh kudu asup ka sakola bareng jeung Ramlan. Ku sabab eta maneh kudu getol sakola, sabab budak bodo mah teu meunang asup ka sakola eta."

"Jeung Misnem deui, bapa, kuring di Bandung teh ?"

"Is moal, da taun hareup Misnem mah kakara asup ka sakola desa. Lamun maneh geus euweuh, Misnem boga deui batur ulin nu sejen di sakola, jadi moal keueungeun teuing." 

17. MONYET MALING KEREPUS (Dongeng Ramlan)

Aya tukang dagang, urang dayeuh, ngaranna Djoeheb. Dina hiji poe manehna dagang ngider ka lembur-lembur, mawa pirang-pirang dagangan kerepus, diwadahan dina dus keretas. Kira-kira wanci lohor Djoeheb ngaliwat ka leuweung gerotan nu rea monyetan. Barang nepi ka hiji enggon gek Djoeheb ngeureunan cape handapeun kai. Dus keretasna dibuka, top manehna nyokot hiji kerepus, tuluy dipake. Tina capena, turug-turug panas moreret, reup Djoeheb sasarean bari nyarande kana tangkal kai.

Sanggeus kira-kira sajam sarena, bray Djoeheb beunta. Ari ret nenjo kana dus tea, bet geus kosong, kerepusna taya hiji-hiji acan.

"Ka mana kerepus aing teh? Saha nu ngabadogna?" Djoeheb gogorowokan bari katatang koteteng neangan ngaler ngidul.

Barang ngareret ka luhur kai, beh bae kerepusna kabeh katenjo keur di barawa ku monyet; aya nu dipake, aya nu keur dialung-alungkeun jeung saliana ti eta. Djoeheb kacida pisan ambekna, nyarekan bari gogorowokan : "Monyet kurang ajar sia! Naha sia wani-wani maling kerepus aing! Kadieukeun, bisi ruksak; eta teh barang dagangan, deuleu!"

Monyet-monyet jarongjon bae sapolah-polahna, da teu ngalartieun saeutik-eutik acan kana panyarekanana nu boga, malah rarasaanana si monyet mah asa diheureuyan; aya nu ngarindatan, aya nu nyekrohan jeung rupa-rupa tingkah lian ti kitu.

Djoeheb beuki ambek bae nenjo polah monyet kitu teh, hantem ku manehna dicarekan bari ditenggoran ku batu. Monyet beuki tambah resepeun bae nenjo polah Djoeheb ambek-ambekan teh.

Lila-lila Djoeheb beak akalna, nya cape, nya ambek, tina sagala polah taya pedahna. Gek manehna diuk, nyarande kana kai bari mikir-mikir kumaha piakaleunana, supaya kerepusna beunang deui. 
Barang ret deui Djoeheb nenjo ka luhur kai, bet monyet-monyet kabeh dariuk, nyararande kana dahan. 

Ari Djoeheb luak-lieuk, monyetna nurutan luak-lieuk; kitu deui ana Djoeheb nyuplak kerepus,monyet-monyet nu maka kerepus tea marurutan, kerepusna di caruplak. Ti dinya jung Djoeheb nangtung baru tungguh-tanggah, monyet-monyet kabeh oge narurutan nararangtung bari tungguh-tanggah.

"Aeh-aeh!" omong Djoeheb di jero atina, "kutan sapolah-polah aing teh diturutan kabeh; boa nya ayeuna pibeunangeunana kerepus teh. Ah! Kieu piakaleun aing teh!"

Pek Djoeheb nyuplak deu kerepus, monyet-monyet kabeh nyaruplak kerepusna, nurutan Djoeheb. Kerepus Djoeheb pek dibeubeutkeun kana taneuh kerepus nu dicarekel ku monyet oge pek di beubeutkeun, pluk bae ragrag kana teneuh. Monyet-monyet nu mareubeutkeun teu waranieun turun nyokot deui kerepus kadeukeut Djoeheb, sieuneun diteunggeul meureun. Djoeheb hantem baemeubeut-meubeutkeun kerepus. Geus kitu kop mulungan batu, monyet-monyet nu aya di dinya hantem ditenggoran, aya nu keuna kana huluna, aya nu keuna kana sukuna, rame tingkoreak bari laluncatan, nyalingkir kana tangkal kai nu sejen.

Djoeheb teu eureun-eureun gegelendeng handapeun kai bari mulungan kerepus, diwadahan deui kana dus. Sanggeus kumpul kabeh, gek Djoeheb diuk ngeureunan cape, Teu lila jung manehna indit ti handapeun kai, leumpang neruskeun lalampahanana.

18. BULAN PUASA

Di lembur-lembur pagunungan bulan Puasa bulan nu pangrame-ramena. Ari sore, sanggeusna baruka, kolot-kolot daratang ka masigit, rek taraweh. Barudak oge rea nu daratang atawa marilu jeung bapana.

Roesdi meh unggal peuting ka masigitna, tapi manehna mah lain rek milu salat, babakuna rek ulin bae jeung barudak-barudak nu sejen. Rajeun oge manehna nurutan salat, kawas kolot-kolot, tapi teu puguh ari babacaanana mah, ngan kucuwas-kecewis, jeung jungkal jungkel henteu uni bae, Ari lebah salimolena, pangtarik-tarikna ngajeritna bari ditompokeun kana ceuli batur.

Dimana enggeus bubaran taraweh, breng deui barudak teh arulin di buruan masigit.

Ari datang ka imahna, sabada taraweh, Roesdi buru-buru bug ngedeng, pokna: "sieun ka beurengan saur." Unggal janari Roesdi tanghian pisan, malah sakapeung mah indungna oge sok dihudangkeun ku manehna, sina buru-buru ngejo keur saur. Sangges dadaharan, Roesdi jeung Misnem bug deui harees. Isukna, ari hudang, kurah-koreh deui mukaan tetenong, saur kadua kalina.

Wanci bedug deker deu, pokna: "saur tengah poe."

Ari sore, waktu kolot-kolotna baruka, Roesdi jeung Misnem nu pangheulana nyanghareupan sisihan. Bukana pangponyona da saurna pangmindengna. Sabada salat magrib, bapa Roesdi jung deui ka masigit, si Roesdi salawasna tara tinggaleun. Petana di masigit nya cara katukang-tukang bae.

Roesdi jeung Misnem tamat sabulan puasana, tilu puluh poe nepi ka lebaran.

Tah, sakitu kagetolanana puasa Roesdi jeung Misnem teh.

19. PEPETASAN

Unggal-unggal bulan Puasa kacida pisan payuna nu dagang pepetasan. Ti tanggal hiji keneh di pasar wani barak nu malasar pepetasan sumawonna geus deukeut kana lebaran mah, nepi ka parebut nu mareulina oge.

Dina hiji poe, kira-kira tanggal lima welas bulan Puasa, aya Cina dagang rupa-rupa pepetasan ka lembur Roesdi, malah menehna mawa oge kembang api dua tilu rupa.

Kolot budak ngariung, ngarilikan pepetasan: aya nu meuli pepetasan beureum, tatamburan, titikusan, cecengekan jeung salian ti eta.

Roesdi jeung Misnem ngarenghik ka bapana, hayang dipangmeulikeun pepetasan.

Ku bapana dibere lima sen sewang: maranehna buru-buru milihan nu gede jeung nu leutik; berebet dibawa ka hareupeun imahna.

Barudak tatanggana ngabrul, nyalampeurkeun. Roesdi asa kapuji ku batur-baturna: borobot deui, borobot deui nyeungeutanana. Misnem nya kitu keneh.

Omong baturna nu saurang: "Jang Roesdi, kuring mah wanian geura! Cing menta hiji nu gede, rek dicekelan diseungeutna."

Ku Roesdi diberean hiji, nu sagede indung suku. Ku baturna tea di sundut bari di cekelan; cereces-cereces beledug! gaur ditambahan ku ceurik gegeroan, da leungeunna nu dipake nyekelan tea tutung. Bajuna jeung sampingna ruksak, kapetelan ku pepetasan tea.

"Atuh naha sia wawanianan," ceuk Roesdi, "aing oge ari nyeungeut, pepetasanana sok dialungkeun geuning. Kumaha sia, kapok ayeuna?"

Ari geus beak pepetasanana, les barudak teh baralik. 

20. LALAMUNAN

Pangrame-ramena dina bulan Puasa, dina waktu mamaleman.

Tanggal 27 bada asar, dulag di masigit neregteg dulug-dugdag, dulug-dugdag.

Harita rea barudak ngariung pipir masigit: Roesdi, Misnem, Djahir, Bakri, Tahir jeung Ramli, bari ngadarengekeun dulag.

Barudak teh silih tanya jeung baturna: "Geus boga naon, euy, keur lebaran?"

"Wah, dewek mah kakara dipangmeulikeun samping bae ku ema teh," tembal si Tahir.

"Ari silaing, Ramli?"

"Dewek mah tacan boga naon-naon, euy, da bapa dewek tacan datang, nyiar keneh duit ka pakulian."

"Wah, Ujang Roesdi jeung Nyi Misnem mah percaya, euy, meureun geus sadia papakeanana," ceuk barudak.

"Tacan, euy!" tembal Roesdi. "Pageto, ari poe pasar kakara rek dipangmeulikeun ku bapa. Mun bapa ka dayeuh, urang oge rek milu, rek menta samping nu alus, baju tariko, totopong jogya jeung cocooan, deui."

"Ari maneh, 'Nem, rek menta naon ka bapa silaing?"

"Urang mah moal menta naon-naon," ceuk Misnem, "ngan hayang encit bae nu alus, karembong sutra jeung samping solo."

Omong Roesdi: "Rek marilu silaing ka palasar?"

"Moal, 'Jang, da kuring mah teu boga duitna."

"Ngan lalamunan bae kuring mah," ceuk barudak teh, "da meuli mah henteu."

"Rek meuli naon deui 'Jang, ti pasar teh," omong budak nu saurang.

"Hayang cocooan deui, dewek mah, langlayangan, kokoleceran kertas jeung bebedilan. Geura engke, ari dewek balik ti pasar, ku sarilaing arilikan cocooanana."

"Ari Misnem rek meuli naon deui?"

"Ah, kami mah moal menta rea-rea, karunya ku ema; ngan rek menta boneka bae nu alus jeung payung leutik."

"Mending bae ari nu boga bapa beunghar mah," ceuk barudak teh, "sakahayangna tangtu kalakon, teu cara urang, hayang naon-naon oge ngan hayangna bae wungkul."

"Hayu urang baralik," ceuk Djahir, "tuh geus bijil lalay, moal lia oge tongtong kohkol, nitah buka."

Kurulung-kurulung: "Tong, tong, tong, tong, tong!"

"Tah geuning, da enya!" Berebet barudak teh lalumpatan ka saimah-imahna, muru-muru milu buka ka indung bapana.

21. LEBARAN

Pasosore, piisukaneun lebaran, Roesdi jeung baturna geus karumpul deui di hareupeun masigit bari galegeroan, semu aratoh: "Isukan lebaran! Isukan lebaran!"

"Tah, euy, dewek mah kakara boga sakieu, pepetasan seungeuteun isukan teh," ceuk si Bakri.

"Ujang Roesdi geus boga sabaraha rantay?"

"Wah kuring mah ngan boga saeutik 'Kri, ngan boga sapuluh rantay pepetasan beureum jeung sarantay tatamburan."

Jol deui datang baturna, nu ngaran si Djahir, nanya ka batur-baturna: "Rek marilu, euy, engke sore jeung bapa ka masigit, ngadon takbiran?"

"Puguh bae," tembal barudak teh.

"Atuh geura marandi heula, bisi kaburu burit," ceuk Djahir.

Sabada isa kolot-kolot geus karumpul di masigit, barudak ngaguruh di buruan masigit bari nyeungeutan pepetasan.

Teu lila, breng kolot-kolot tea talakbir; barudak oge arasup ka masigit, marilu.

Kira-kira pukul sawelas peuting, geus rea kolot-kolot nu baralik, sumawonna barudak mah.

Roesdi sadatangna ka imah henteu buru buru hees, ngan ngagunduk-gundukeun papakean bae, pakeeun isukan. Bajuna di pake, dilaan, digantungkeun, kitu bae lila pisan. Si Misnem nya kitu, karembongna di pake, disampaykeun, ditilepan, dibeberkeun deui, kitu bae nepi ka peuting.

Ceuk Misnem: "Hayang teh geura beurang nya, Oedi ambeh urang tereh midang!"

Bug eta dua budak teh gegelehean bari ngarep-ngarep beurang, ngaredeng di

tengah imah, reup harees ...

Subuh-subuh geus korejat harudang, tuluy marandi.

"Ema, ka mana ri bapa?" ceuk Roesdi.

"Kapan geus ka masigit," tembal indungna.

Roesdi jeung Misnem tingkusuwel bae, darangdan. Geus anggeus darangdanna, jung arindit ka masigit. Di buruan masigit nyampak batur-baturna geus araya.

"Tuh geuning, Ujang Roesdi," ceuk Djahir.

"Cik pek geura seungeut pepetasanana, 'Jang!"

Kusuwel Roesdi nyokot pepetasan beureum tilu rantay tina pesakna, sut disundut, diborobotkeun. Dar-der-dor! ditembalan ku pepetasan baturna.

Rame pisan sora pepetasan teh, komo dina waktu turun imbar mah, nya rame ku dulag, nya rame ku pepetasan.

22. NADRAN

Sabubarna turun imbar, Roesdi jeung bapana jung baralik. Barang datang ka imahna, tuluy ngaropi.

"Roesdi, tanyakeun ka ema, di mana rampe teh jeung menyan," ceuk bapana.

"Meungpeung isuk keneh urang nadran."

"Bapa! bapa! ema oge rek milu, cenah," omong Roesdi.

"Heug atuh urang dagoan," tembal bapana.

"Tah rampena bawa ku sia, Misnem; ari si Roesdi mawa kendi jeung sapu, keur parukuyanana. Hayu urang arindit!"

"Ke heula, bapa," tembal Roesdi, "kuring rek nyokot heula pepetasan, seungeuteun di astana." Sanggeus sadia, brul 'Pa Roesdi saanak bojona arindit ka astana. Sajalan-jalan si Roesdi dor deui, dor deui nyeungeutan pepetasanana.

Barang datang ka astana, geus nyampak batur-baturna nu keur nadran.

"Urang nadran heula ka ditu, ka buyut," omong 'Pa Roesdi teh, "kadieu rampena, menyanna jeung caina."

Wur rampena diawurkeun di astana buyut Roesdi, cur dicician ku cai tina kendi.

'Pa Roesdi tuluy ngadoa; indungna jeung barudak nu duaan dariuk tukangeun bapana. Sanggeus tamat ngadoana, omong bapana: "Hayu urang nadran ka bapa Kolot, tuluy ka bibi Lurah, nu maot bulan tukang tea."

"Bapa! bapa!" omong Roesdi, "ieu mah entong ditadran atuh, da geus ditadran ku batur. Tuh geuning rampena oge ngumbruk keneh luhureun astana."

"Hih, hade oge mindeng," tembal 'Pa Roesdi, "ambeh leuwih hade."

Di dinya wur deui rampena cara tadi jeung dikucuran cai.

"Roesdi! Misnem! pek sia geura nadran, tuh ka astana nu laleutik," ceuk bapana.

"Astana saha eta teh, bapa?" omong Roesdi.

"Kapan astana anak mang Lurah tea; na' sia poho deui?"

Jung si Roesdi jeung si Misnem marawa cai jeung kembang, peta-petana nurutan bapana.

Bareng geus anggeus nadranna, borobot si Roesdi nyeungeutan pepetasan bawana tea. Barudak nu sejen nya kitu keneh, nyeungeutan patembalan.

"Hayu, barudak, baralik!" omong 'Pa Roesdi, "kapan urang rek hajat ka masigit."

Jung anak-anakna baralik, diiringkeun ku indung bapana.

